
॥  ଶ୍ରୀ  ॥

ଅଥ  ଶ୍ରୀମଦଷ୍ଟାଵକ୍ରଗୀତା  ପ୍ରାରଭ୍ୟତେ  ॥

ଜନକ  ଉଵାଚ  ॥

କଥଂ  ଜ୍ଞାନମଵାପ୍ନୋତି  କଥଂ  ମୁକ୍ତିର୍ଭଵିଷ୍ୟତି  ।
ଵୈରାଗ୍ୟଂ  ଚ  କଥଂ  ପ୍ରାପ୍ତମେତଦ୍  ବ୍ରୂହି  ମମ  ପ୍ରଭୋ  ॥  1-1
॥

ଅଷ୍ଟାଵକ୍ର  ଉଵାଚ  ॥

ମୁକ୍ତିମିଚ୍ଛସି  ଚେତ୍ତାତ  ଵିଷୟାନ୍  ଵିଷଵତ୍ତ୍ୟଜ  ।
କ୍ଷମାର୍ଜଵଦୟାତୋଷସତ୍ୟଂ  ପୀୟୂଷଵଦ୍  ଭଜ  ॥  1-2॥

ନ  ପୃଥ୍ଵୀ  ନ  ଜଲଂ  ନାଗ୍ନିର୍ନ  ଵାୟୁର୍ଦ୍ୟୌର୍ନ  ଵା  ଭଵାନ୍
।
ଏଷାଂ  ସାକ୍ଷିଣମାତ୍ମାନଂ  ଚିଦ୍ରୂପଂ  ଵିଦ୍ଧି  ମୁକ୍ତୟେ  ॥
1-3॥

ୟଦି  ଦେହଂ  ପୃଥକ୍  କୃତ୍ୟ  ଚିତି  ଵିଶ୍ରାମ୍ୟ  ତିଷ୍ଠସି  ।
ଅଧୁନୈଵ  ସୁଖୀ  ଶାଂତୋ  ବଂଧମୁକ୍ତୋ  ଭଵିଷ୍ୟସି  ॥  1-4॥

ନ  ତ୍ଵଂ  ଵିପ୍ରାଦିକୋ  ଵର୍ଣୋ  ନାଶ୍ରମୀ  ନାକ୍ଷଗୋଚରଃ  ।
ଅସଂଗୋଽସି  ନିରାକାରୋ  ଵିଶ୍ଵସାକ୍ଷୀ  ସୁଖୀ  ଭଵ  ॥  1-5॥

ଧର୍ମାଧର୍ମୌ  ସୁଖଂ  ଦୁଃଖଂ  ମାନସାନି  ନ  ତେ  ଵିଭୋ  ।
ନ  କର୍ତାସି  ନ  ଭୋକ୍ତାସି  ମୁକ୍ତ  ଏଵାସି  ସର୍ଵଦା  ॥  1-6॥

ଏକୋ  ଦ୍ରଷ୍ଟାସି  ସର୍ଵସ୍ୟ  ମୁକ୍ତପ୍ରାୟୋଽସି  ସର୍ଵଦା  ।
ଅୟମେଵ  ହି  ତେ  ବଂଧୋ  ଦ୍ରଷ୍ଟାରଂ  ପଶ୍ୟସୀତରମ୍  ॥  1-7॥

ଅହଂ  କର୍ତେତ୍ୟହଂମାନମହାକୃଷ୍ଣାହିଦଂଶିତଃ  ।
ନାହଂ  କର୍ତେତି  ଵିଶ୍ଵାସାମୃତଂ  ପୀତ୍ଵା  ସୁଖଂ  ଚର  ॥  1-8॥

ଏକୋ  ଵିଶୁଦ୍ଧବୋଧୋଽହମିତି  ନିଶ୍ଚୟଵହ୍ନିନା  ।
ପ୍ରଜ୍ଵାଲ୍ୟାଜ୍ଞାନଗହନଂ  ଵୀତଶୋକଃ  ସୁଖୀ  ଭଵ  ॥  1-9॥



ୟତ୍ର  ଵିଶ୍ଵମିଦଂ  ଭାତି  କଲ୍ପିତଂ  ରଜ୍ଜୁସର୍ପଵତ୍  ।
ଆନଂଦପରମାନଂଦଃ  ସ  ବୋଧସ୍ତ୍ଵଂ  ସୁଖଂ  ଭଵ  ॥  1-10॥

ମୁକ୍ତାଭିମାନୀ  ମୁକ୍ତୋ  ହି  ବଦ୍ଧୋ  ବଦ୍ଧାଭିମାନ୍ୟପି  ।
କିଂଵଦଂତୀହ  ସତ୍ୟେୟଂ  ୟା  ମତିଃ  ସା  ଗତିର୍ଭଵେତ୍  ॥  1-11॥

ଆତ୍ମା  ସାକ୍ଷୀ  ଵିଭୁଃ  ପୂର୍ଣ  ଏକୋ  ମୁକ୍ତଶ୍ଚିଦକ୍ରିୟଃ  ।
ଅସଂଗୋ  ନିଃସ୍ପୃହଃ  ଶାଂତୋ  ଭ୍ରମାତ୍ସଂସାରଵାନିଵ  ॥  1-12॥

କୂଟସ୍ଥଂ  ବୋଧମଦ୍ଵୈତମାତ୍ମାନଂ  ପରିଭାଵୟ  ।
ଆଭାସୋଽହଂ  ଭ୍ରମଂ  ମୁକ୍ତ୍ଵା  ଭାଵଂ  ବାହ୍ୟମଥାଂତରମ୍  ॥  1-
13॥

ଦେହାଭିମାନପାଶେନ  ଚିରଂ  ବଦ୍ଧୋଽସି  ପୁତ୍ରକ  ।
ବୋଧୋଽହଂ  ଜ୍ଞାନଖଡ୍ଗେନ  ତନ୍ନିକୃତ୍ୟ  ସୁଖୀ  ଭଵ  ॥  1-14॥

ନିଃସଂଗୋ  ନିଷ୍କ୍ରିୟୋଽସି  ତ୍ଵଂ  ସ୍ଵପ୍ରକାଶୋ  ନିରଂଜନଃ
।
ଅୟମେଵ  ହି  ତେ  ବଂଧଃ  ସମାଧିମନୁତିଷ୍ଠସି  ॥  1-15॥

ତ୍ଵୟା  ଵ୍ୟାପ୍ତମିଦଂ  ଵିଶ୍ଵଂ  ତ୍ଵୟି  ପ୍ରୋତଂ  ୟଥାର୍ଥତଃ
।
ଶୁଦ୍ଧବୁଦ୍ଧସ୍ଵରୂପସ୍ତ୍ଵଂ  ମା  ଗମଃ
କ୍ଷୁଦ୍ରଚିତ୍ତତାମ୍  ॥  1-16॥

ନିରପେକ୍ଷୋ  ନିର୍ଵିକାରୋ  ନିର୍ଭରଃ  ଶୀତଲାଶୟଃ  ।
ଅଗାଧବୁଦ୍ଧିରକ୍ଷୁବ୍ଧୋ  ଭଵ  ଚିନ୍ମାତ୍ରଵାସନଃ  ॥  1-17॥

ସାକାରମନୃତଂ  ଵିଦ୍ଧି  ନିରାକାରଂ  ତୁ  ନିଶ୍ଚଲମ୍  ।
ଏତତ୍ତତ୍ତ୍ଵୋପଦେଶେନ  ନ  ପୁନର୍ଭଵସଂଭଵଃ  ॥  1-18॥

ୟଥୈଵାଦର୍ଶମଧ୍ୟସ୍ଥେ  ରୂପେଽଂତଃ  ପରିତସ୍ତୁ  ସଃ  ।
ତଥୈଵାଽସ୍ମିନ୍  ଶରୀରେଽଂତଃ  ପରିତଃ  ପରମେଶ୍ଵରଃ  ॥  1-19॥

ଏକଂ  ସର୍ଵଗତଂ  ଵ୍ୟୋମ  ବହିରଂତର୍ୟଥା  ଘଟେ  ।
ନିତ୍ୟଂ  ନିରଂତରଂ  ବ୍ରହ୍ମ  ସର୍ଵଭୂତଗଣେ  ତଥା  ॥  1-20॥

